
1. Կարգավորման ենթակա ոլորտի կամ խնդրի սահմանումը, առկա իրավիճակը և անհրաժեշտությունը
Սույն նախագծի ընդունման անհրաժեշտությունն առաջացել է «Բաժնետիրական ընկերությունների մասին» օրենքի (այսուհետ՝ Օրենք) 43-րդ հոդվածի 3-րդ մասի դրույթի հիմքով, համաձայն որի՝ եթե երկրորդ և յուրաքանչյուր հաջորդ ֆինանսական տարվա ավարտից հետո պարզվի, որ բաժնետիրական ընկերության զուտ ակտիվների արժեքը պակաս է կանոնադրական կապիտալից, ապա ընկերությունը պարտավոր է հայտարարել և սահմանված կարգով գրանցել իր կանոնադրական կապիտալի նվազումը:
Համաձայն նույն հոդվածի՝ բաժնետիրական ընկերության զուտ ակտիվների արժեքը գնահատվում է հաշվապահական հաշվեկշռի կամ աուդիտորական վերստուգման տվյալներով։
Կանոնադրական կապիտալի նվազեցման անհրաժեշտության մասին դիտարկումը «Ձեռնարկատեր + Պետություն հակաճգնաժամային ներդրումների կառավարիչ» ՓԲԸ-ին (այսուհետ նաև՝ Ընկերություն) ներկայացվել է «Նեքսիա Արմենիա» ՓԲԸ-ի կողմից Ընկերության՝ 2024 թվականի ֆինանսական հաշվետվությունների արտաքին աուդիտի արդյունքում։
«Նեքսիա Արմենիա» ՓԲԸ-ի՝ Ընկերության ղեկավարությանն ուղղված 2025 թվականի նոյեմբերի 19-ի գրության (կցվում է) մեջ նշվել է, որ 2024 թվականի դեկտեմբերի 31-ին և 2023 թվականի դեկտեմբերի 31-ին ավարտվող տարիներին Ընկերությունն աշխատել է վնասով, ինչի արդյունքում այդ երկու ամսաթվերի դրությամբ զուտ ակտիվների արժեքը պակաս է կանոնադրական կապիտալից։ Օրենքի 43-րդ հոդվածի համաձայն՝ ընկերությունը պարտավոր է հայտարարել և սահմանված կարգով գրանցել իր կանոնադրական կապիտալի նվազումը, իսկ նույն հոդվածի 4-րդ մասը սահմանում է, որ եթե կանոնադրական կապիտալի նվազեցման մասին որոշումը չի ընդունվել, ապա ընկերության բաժնետերերը, պարտատերերը, ինչպես նաև լիազորված պետական մարմիններն իրավունք ունեն պահանջել ընկերության լուծարում՝ դատական կարգով։ «Նեքսիա Արմենիա» ՓԲԸ-ն միաժամանակ առաջարկել է նշված հարցը քննարկման առարկա դարձնել Ընկերության տնօրենների խորհրդի նիստում, կայացնել իրավիճակից, օրենսդրությունից և Ընկերության պլաններից բխող որոշումներ և ձեռնարկել համապատասխան միջոցառումներ։ 
Հաշվի առնելով «Նեքսիա Արմենիա» ՓԲԸ-ի կողմից ներկայացված վերոնշյալ առաջարկը՝ 2026 թվականի փետրվարի 6-ին Ընկերության տնօրենների խորհրդի նիստում քննարկվել է Ընկերության կանոնադրական կապիտալի նվազեցման հարցը, որի արդյունքում Ընկերության տնօրենների խորհուրդն արձանագրել է օրենսդրության համաձայն Ընկերության կանոնադրական կապիտալի նվազեցման անհրաժեշտությունը։ Այնուամենայնիվ, հարկ է արձանագրել, որ ընկերության կանոնադրական կապիտալի նվազեցման իրավասությունը Օրենքի 67-րդ հոդվածի 1-ին մասի 7-րդ կետի համաձայն գտնվում է բաժնետերերի ընդհանուր ժողովի դաշտում, իսկ սույն որոշման նախագծի ընդունումը ՀՀ կառավարության կողմից պայմանավորված է նրանով, որ Օրենքի 68-րդ հոդվածի 7-րդ մասի դրույթների համաձայն՝ Օրենքի 67-րդ հոդվածի 1-ին մասի 7-րդ կետով սահմանված՝ կանոնադրական կապիտալի նվազեցման հարցով պետությանը պատկանող բաժնետոմսերով բաժնետիրական ընկերությունների ընդհանուր ժողովներում լիազորված մարմինը մասնակցում է որոշումների ընդունմանը` միայն ՀՀ կառավարության համապատասխան որոշման առկայության դեպքում:
	Ընկերության հիմնադիրը և 100% բաժնետերը ի սկզբանե հանդիսացել է «Հայաստանի պետական հետաքրքրությունների ֆոնդ» ՓԲԸ-ն (այսուհետ՝ ԱՆԻՖ), սակայն ի կատարումն ՀՀ կառավարության 2024 թվականի օգոստոսի 29-ի թիվ 1391-Ա որոշման՝ 2024 թվականի սեպտեմբերի 11-ին Հայաստանի Հանրապետության՝ ի դեմս Տարածքային կառավարման և ենթակառուցվածքների նախարարության պետական գույքի կառավարման կոմիտեի (այսուհետ՝ նաև Կոմիտե) և ԱՆԻՖ-ի միջև կնքվել է Ընկերության բաժնետոմսերի նվիրատվության պայմանագիր և բաժնետոմսերի փաթեթի կառավարման լիազորությունները վերապահվել են Կոմիտեին:
2020-2023 թվականների ընթացքում ԱՆԻՖ-ը թվով չորս անգամ իրականացրել է Ընկերության կանոնադրական կապիտալի համալրում, մասնավորապես՝
· 2020 թվականի մայիսի 22-ին՝ 100,000 ՀՀ դրամ, 
· 2020 թվականի օգոստոսի 28-ին՝ 3,000,000 ՀՀ դրամ, 
· 2021 թվականի դեկտեմբերի 23-ին՝ 2,600,000 ՀՀ դրամ և 
· 2023 թվականի հուլիսի 20-ին՝ 73,000,000 ՀՀ դրամ։ 
Արդյունքում 2024 թվականի դեկտեմբերի 31-ի դրությամբ Ընկերության կանոնադրական կապիտալը կազմել է 78,700,000 ՀՀ դրամ։
Ընկերությունը հանդիսանում է «Ձեռնարկատեր+Պետություն հակաճգնաժամային ներդրումներ» փակ ոչ հրապարակային մասնագիտացված պայմանագրային ներդրումային ֆոնդի (այսուհետ՝ Ֆոնդ) կառավարումն իրականացնող անձը։ Որպես վերջինիս վարձատրության տեսակ Ֆոնդի կանոններով նախատեսված են կառավարման վճար և պարգևավճար (մինչ օրս պարգևավճար չի ձևավորվել)։ 
Մինչ ՀՀ կենտրոնական բանկի Խորհրդի 2025 թվականի օգոստոսի 12-ի թիվ 130 Ա որոշմամբ Ֆոնդի նոր խմբագրությամբ կանոնների գրանցումը, Ընկերության կառավարման վճարի հաշվարկման համար սահմանված էին հետևյալ կարգավորումները.
Ֆոնդի կանոնների 17-րդ կետի 4-րդ ենթակետով սահմանված էր, որ Ֆոնդի ծախսերի տարեկան ընդհանուր չափը չպետք է գերազանցի Ֆոնդի կողմից կատարված ներդրումների 1 տոկոսը կազմող գումարի չափը։ 
Ֆոնդի կանոնների 66-րդ կետով սահմանված էր, որ Ընկերության վճարի տարեկան չափը կազմում է Ֆոնդի զուտ ակտիվների արժեքի 1%-ը, սակայն անկախ նույն կետի հաշվարկվող չափից, դրա վճարումը չի կարող հանգեցնել կանոնների 17-րդ կետի 4-րդ ենթակետով նախատեսված ընդհանուր սահմանաչափի գերազանցման։
Այսինքն՝ Ֆոնդի կառավարման վճարի, ինչպես նաև Ֆոնդի այլ ծախսերի (օրինակ՝ ակտիվների գնահատման, աուդիտի) հանրագումարը չէր կարող գերազանցել Ֆոնդի կողմից կատարված ներդրումների 1 տոկոսը։
Նշված կարգավորումների համաձայն՝ Ընկերության կառավարման վճարը կազմել է՝
· 2020 թվականին 0 (ծախսերը՝ 209,000 ՀՀ դրամ),
· 2021 թվականին 1,918,0000 ՀՀ դրամ (ծախսերը՝ 4,262,000 ՀՀ դրամ),
· 2022 թվականին 17,631,0000 ՀՀ դրամ (ծախսերը՝ 10,485,000 ՀՀ դրամ),
· 2023 թվականին 63,129,000 ՀՀ դրամ (ծախսերը՝ 97,665,000 ՀՀ դրամ), 
· 2024 թվականին 41,492,000 ՀՀ դրամ (ծախսերը՝ 68,923,000 ՀՀ դրամ)։ 
Ծախսերի գերակշիռ մասը կազմել են աշխատավարձի գծով ծախսերը։
Արդյունքում՝ Ընկերության տարեկան գործունեության արդյունքը (շահույթ/ վնասը) կազմել է՝
· 2020 թվականին 209,000 ՀՀ դրամի չափով վնաս,
· 2021 թվականին 2,344,000 ՀՀ դրամի չափով վնաս,
· 2022 թվականին 7,146,000 ՀՀ դրամի չափով շահույթ,
· 2023 թվականին 34,536,000 ՀՀ դրամի չափով վնաս, 
· 2024 թվականին 27,431,000 ՀՀ դրամի չափով վնաս։ 
2020-2022 թվականների համար Ընկերության չօգտագործված արձակուրդների գծով պահուստը կազմել է 824,000 ՀՀ դրամ, և արդյունքում գործունեության սկզբից մինչև 2024 թվականի դեկտեմբերի 31-ը Ընկերության կուտակված վնասը կազմել է 58,197,000 ՀՀ դրամ։
Ընկերության 2025 թվականի նախնական (աուդիտ չանցած) ֆինանսական հաշվետվությունների համաձայն՝ Ընկերության 2025 թվականի գործունեության արդյունքը կազմել է 2,164,000 ՀՀ դրամի չափով շահույթ։
Ընկերության կարիքները 2020-2022 թվականներին գրեթե ամբողջությամբ, իսկ 2023-2024 թվականներին՝ մասամբ, սպասարկվել են ԱՆԻՖ-ի անձնակազմի կողմից։ Ընկերության մյուս գործառնական ծախսերը ևս հոգացել է ԱՆԻՖ-ը, մասնավորապես՝ տարածքի վարձակալություն, գնումների կազմակերպում, IT աջակցություն, ծրագրային ապահովումներ և այլն։
Ընկերության եկամուտների և պլանավորված ծախսերի բացասական տարբերությունը ֆինանսավորելու նպատակով ԱՆԻՖ-ի կողմից 2023 թվականին իրականացվել է 73,000,000 ՀՀ դրամի չափով ներդրում Ընկերության կանոնադրական կապիտալում։ Սկսած 2024 թվականից իրականացվել է Ընկերության անձնակազմի և մյուս գործառնական ծախսերի աստիճանական օպտիմալացում։
Ընկերության 78,700,000 ՀՀ դրամ կանոնադրական կապիտալի և 58,197,000 ՀՀ դրամ կուտակված վնասի տարբերությունը կազմել է 20,503,000 ՀՀ դրամ, որն իրենից ներկայացնում է Ընկերության սեփական կապիտալի՝ զուտ ակտիվների արժեքը 2024 թվականի դեկտեմբերի 31-ի դրությամբ։
[bookmark: _Hlk223099421]Այսպիսով՝ հաշվի առնելով, որ Ընկերության կանոնադրական կապիտալը ներկայումս կազմում է 78,700,000 ՀՀ դրամ (բաղկացած 78,700 հատ հասարակ (սովորական) անվանական բաժնետոմսից, մեկ բաժնետոմսի անվանական արժեքը՝ 1,000 ՀՀ դրամ), իսկ Ընկերության զուտ ակտիվները 2024 թվականի դեկտեմբերի 31-ի դրությամբ՝ 20,503,000 ՀՀ դրամ՝ սույն նախագծով առաջարկվում է Ընկերության կանոնադրական կապիտալը բաժնետոմսերի անվանական արժեքի փոքրացման միջոցով նվազեցնել 59,812,000 ՀՀ դրամով՝ այն սահմանելով 18,888,000 ՀՀ դրամ (մեկ բաժնետոմսի անվանական արժեքը՝ 240 ՀՀ դրամ)։ 
«Բաժնետիրական ընկերությունների մասին» ՀՀ օրենքի (այսուհետ՝ Օրենք) 43-րդ հոդվածի 1-ին մասի համաձայն՝
«Ընկերությունում ստեղծվում է պահուստային հիմնադրամ` կանոնադրությամբ սահմանված չափով, բայց ոչ պակաս կանոնադրական կապիտալի 15 տոկոսից: Եթե պահուստային հիմնադրամը կազմում է կանոնադրությամբ սահմանված չափից ավելի փոքր մեծություն, ապա հատկացումներն այդ հիմնադրամին կատարվում են շահույթից` առնվազն հինգ տոկոսի չափով, ինչպես նաև Ընկերության նոր արժեթղթերի թողարկման արժեքի և դրանց անվանական արժեքի միջև եղած տարբերությունից ստացվող միջոցներից:
Ընկերության կանոնադրության 2.3 կետի համաձայն՝
«Ընկերությունում ստեղծվում է պահուստային հիմնադրամ կանոնադրական կապիտալի 15 տոկոսի չափով»։
Ըստ առկա տեղեկատվության՝ թեև Ընկերության 2022 թվականի ֆինանսական հաշվետվությունների համաձայն Ընկերության 2022 թվականի տարեկան գործունեության արդյունքում արձանագրվել է 7,146,000 ՀՀ դրամի չափով շահույթ, այնուամենայնիվ Ընկերության պահուստային հիմնադրամի համալրում չի իրականացվել։
Ընկերության զուտ ակտիվների և կանոնադրական կապիտալի դրական տարբերությունը՝ 1,615,000 ՀՀ դրամ, կուղղվի Ընկերության պահուստային հիմնադրամ: 
Կանոնադրական կապիտալի առնվազն 15 տոկոսի չափով պահուստային հիմնադրամի պահանջն ամբողջությամբ կապահովվի Ընկերության 2025 թվականի տարեկան գործունեությունից առաջացած շահույթից հատկացումների հաշվին, քանի որ Ընկերության 2025 թվականի նախնական տարեկան ֆինանսական հաշվետվությունների համաձայն արձանագրվել է 2.15 միլիոն ՀՀ դրամի չափով շահույթ։
2. Իրավական ակտի նախագիծը մշակող պատասխանատու մարմինը
Նախագիծը մշակվել է Պետական գույքի կառավարման կոմիտեի կողմից։
3. Լրացուցիչ ֆինանսական միջոցների ահրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունումը լրացուցիչ ֆինանսական միջոցների ահրաժեշտություն և պետական բյուջեում ծախսերի և եկամուտների էական ավելացում կամ նվազում չի նախատեսում։
4. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք
Նախագծի ընդունումը այլ իրավական ակտերում փոփոխություններ կատարելու անհրաժեշտություն չի առաջացնի:
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և /կամ այլ ռազմավարություններ
Նախագիծը բխում է ՀՀ կառավարության 2021 օգոստոսի 18-ի թիվ 1363-Ա  որոշմամբ  հաստատված  ՀՀ կառավարության գործունեության ծրագրի «6.7 ՊԵՏԱԿԱՆ ԳՈՒՅՔԻ ԱՐԴՅՈՒՆԱՎԵՏ ԿԱՌԱՎԱՐՈՒՄ» բաժնի 2-րդ պարբերության 8-րդ կետից։

